Avgerð frá Skatta- og avgjaldskærunevndini

Avgerð tikin: 25.10.2006

Mál nr.: 06-03-31-40 

- Lóg um skrásetingargjald á motorakførum v.m. § 2

- Meirvirðisgjaldslógin § 7

Meirvirðisgjald av skrásetingargjaldi

Samandráttur:

Skatta- og avgjaldskærunevndin gav kærara viðhald í, at heimild var ikki at krevja

mvg av skrásetingargjaldi, tá hann keypti nýggjan bil um miðjan apríl 2005.

Avgerð

Málslýsing:

A keypti um miðjan apríl 2005 ein nýggjan bil frá bilasøluni B fyri kr. 286.150. Íroknað keyps​​prísinum eru kr. 57.230 í meirvirðisgjaldi. Av goldna meirvirðisgjaldinum eru kr.

16.412 av skrásetingargjaldinum.

Kærarin metti seg ikki skula gjalda meirvirðisgjald av skrásetingargjaldinum og heitti tí á Toll- og Skattstovu Føroya um at fáa endurgoldið meirvirðisgjaldið av skráset​ingar​gjald​i​num, kr. 16.412. Toll- og Skattstova Føroya noktaði, og hesa avgerð frá 6. apríl 2006 kærdi A til Skatta- og avgjaldskærunevndina.

Kærarin:

Kærarin vísir m.a. á, at keypsprísurin fyri bilin var kr. 286.150, harav meirvirðisgjald er kr.

57.230. Av goldna meirvirðisgjaldinum eru kr. 16.412 av skrásetingargjaldinum, sum verða goldnar Akstovuni.

Sambært upplýsingum frá Akstovuni er samlaða skrásetingargjaldið uppá bilin kr. 65.647,

sum svarar til eitt meirvirðisgjald sum nevnt omanfyri. (25% av kr. 65.647 = kr. 16.412).

Vísandi til lógina og upplýsingar frá Akstovuni og Toll- og Skattstovu Føroya, so er Ak​stovan ikki meirvirðisgjaldsskyldug, og sostatt eru allar tænastur hjá Akstovuni und​an​tikn​ar meirvirðisgjaldi. Sostatt eigur undirritaði ikki at gjalda meirvirðisgjald av skrá​setingar​gjald​inum í samband við bilkeypi.

Harafturat vísir kærarin á, at politiski myndugleikin við løgtingslóg nr. 74 frá 24. mai 2005

hevur ásannað, at eingin heimild var at uppkrevja meirvirðisgjald av skráset​ing​ar​gjaldi​num,

og er hetta broytt soleiðis, at tað við hesi lógarbroyting nú er eitt eykagjald, sum verður kravt afturat sjálvum skrásetingargjaldinum og ikki meirvirðisgjald.

Samanumtikið metir kærarin, at ongin lógarheimild er fyri, at meirvirðisgjald skal gjaldast av skrásetingargjaldinum í samband við hansara bilkeyp. Kærarin ynskir tí at fáa endur​gold​​ið meirvirðisgjald kr. 16.412.

Toll- og Skattstova Føroya:

Toll- og Skattstova Føroya vísir á, at kærarin hevur keypt bilin tann 14. apríl 2005. Hetta var, áðrenn lógin varð broytt um eykaskrásetingargjald.

Toll- og Skattstova Føroya upplýsir, at Akstovan er ikki mvg-skrásett og hevur ikki upp​kravt mvg av skrásetingargjaldinum. Akstovan umsat heldur ikki mvg-ið fyri bilasøl​urnar, áðrenn lógin varð broytt.

Toll- og Skattstova Føroya vísir á, at heimildin fyri at krevja meirvirðisgjald av skráseting​ar​​gjaldinum var í løgtingslóg nr. 175 frá 18. desember 1992 um skrásetingargjald á motor​akfør við seinni broytingum.

Løgtingslógin um skrásetingargjald á motorakfør varð broytt við løgtingslóg nr. 74 frá 24.

mai 2005, frá at taka meirvirðisgjald av skrásetingargjaldinum verður ístaðin tikið eitt eyka​​skrásetingargjald.

Heimild er eisini í mvg-lógini § 7, stk. 2, litra 1.

Tað er heldur ikki Akstovan, sum hevur uppkravt mvg av skrásetingargjaldinum, men har​aftur​ímóti bilasølan, sum seldi honum bilin, sum hevur uppkravt mvg og avroknað tað. Hetta er gjørt sambært galdandi lógum og reglum.

Avgerðin hjá Skatta- og avgjaldskærunevndini:

Sambært § 7, stk. 2, litra a í meirvirðisgjaldslógini skal til avgjaldsskylduga virðið roknast “avgjøld sambært øðrum avgjaldslógum, sum eru uppkravd í undanfarnum søluliðum, ella

sum skulu rindast í sambandi við innflutning úr útlondum, ella sum eitt virki hevur skyldu at gjalda í sambandi við viðkomandi sølu...”

Skrásetingargjald á motorakfør skal sambært § 1, stk. 2 í skrásetingargjaldslógini rindast samstundis, sum akfarið verður skrásett, og hetta skal sambært § 11 í ferðslulógini gerast, áðrenn tað verður tikið í nýtslu.

Staðfestast kann sostatt, at skrásetingargjald er ikki eitt gjald, sum skal rindast við innflut​ning, og at tá talan er um nýggjan bil, er talan heldur ikki um eitt avgjald, sum er uppkravt í

undanfarnum søluliði.

Hóast bilasølurnar ofta taka sær av at fáa bilin skrásettan í samband við søluna, so er hetta ikki ein skylda, sum áliggur bilasølunum, men heldur ein tænasta, sum tær bjóða. Skrá​set​ing​in skal, sum áður nevnt, gerast, áðrenn bilurin verður tikin í nýtslu og áliggur keyp​aranum. Tað ber tí heldur ikki til at siga, at talan er um eitt gjald, sum virkið hevur skyldu at gjalda í sambandi við viðkomandi sølu.

Mett verður sostatt, at mvg-lógin greitt ásetir, at skrásetingargjald skal ikki roknast við í av​gjaldsskylduga virðið.

Hetta verður eisini stuðlað av viðmerkingunum til § 7, stk. 2 í mvg-lógini, har sagt verður, at

“skrásetingargjald, ið verður rindað í samband við sølu av bilum, skal tó ikki roknast við í

meirvirðisgjaldsskylduga virðið. Hetta stendst av, at hetta avgjald prinsipielt skal rindast av

honum, í hvørs navni akfarið verður skrásett (keyparanum).”

Men tá lógin um skrásetingargjald á motorakfør má sigast at vera ein serlóg í mun til mvg-lógina er avgerandi eisini at kanna, um henda lóg hevur ásetingar, sum gera, at mvg kortini

skal rindast av skrásetingargjaldinum.

Tá kærarin keypti bilin tann 14. apríl 2005, vóru §§ 1 og 2 í lóg um skrásetingargjald av motor​akførum soljóðandi:

“§ 1. Fyri motorakfør v.m., sum eru skrásetingargjaldsskyldug eftir ferðslulógini, verður ásett skrásetingargjald, sum byggir á eitt virðisgjald.

2. stk. Gjald verður at rinda í landskassan, samstundis sum akfarið verður skrásett.

§ 2. Tað avgjaldsskylduga virðið á einum motorakfari við allari vanligari útgerð og trygd​ar​útgerð, er tollskylduga virðið við innflutning til landið (CIF virðið føroyska havn).

   Landsstýrismaðurin kann áseta reglur um, hvat kemur undir vanliga útgerð og trygd​ar​út​gerð, og at CIF-virðið kann verða hækkað við peningaupphædd, sum svarar til kostnaðin fyri vanliga útgerð og trygdarútgerð til akfør, um so er, at akfarið ikki hevur slíka útgerð, tá tað verður skrásett.”

Henda orðing varð sett inn við ll. nr. 31 frá 23. apríl 1999 við gildi frá 1. mai 1999. Í við​merk​​ingunum til hesa broyting verður sagt m.a.:

“Eftir øllum at døma eru hesir ivaspurningar íkomnir, tí lógin um skrásetingargjald ásetir, at

skrásetingargjaldið skal ikki vera ein partur av grundarlagnum, tá mvg við skráseting skal rokn​ast, og tí at lógin eisini sigur, at søluvinningurin heldur ikki skal vera ein partur av grund​arlagnum, tá mvg við sølu skal roknast út. Hesin mátin er ikki í tráð við vanligu regluna í mvg-lógini, har ásett er, at í grundarlagnum, sum mvg verður roknað av, eru øll avgjøld og søluvinningur.

Við hesum uppskoti verður mælt til at strika hesar serligu “mvg reglur”, sum higartil hava

verið galdandi fyri motorakfør v.m. soleiðis, at motorakfør frameftir verða viðgjørd eins og

allar aðrar innfluttar vørur. Neyðugt er ikki at gera broytingar í galdandi lóg um meir​virð​is​gjald, tí mvg skal roknast av skrásetingargjaldi við skráseting, um reglurnar í lógini um skrásetingargjald á motorakførum v.m. verða broyttar so, sum mælt verður til í hesum upp​skoti.“

Ongin ivi er sostatt um, at við broytingini av skrásetingargjaldslógini frá 1999 var ætlanin, at mvg skuldi roknast av skrásetingargjaldinum. Men serlig heimild er ikki sett inn í skrá​set​ingargjaldslógina í hesum sambandi. Tí fellur alt aftur á vanligu reglurnar í mvg-lógini.

Hóast lógarbroytingin frá 1999 av skrásetingargjaldslógini vísir á, at neyðugt er ikki at gera

broytingar í meirvirðisgjaldslógini, tí frameftir skulu innfluttir bilar verða viðgjørdir eins og allar aðrar innfluttar vørur, so má staðfestast, at reglurnar í meirvirðisgjaldslógini ikki siga, at mvg skal roknast av skrásetingargjaldinum. Men at tær hinvegin beinleiðis taka støðu til, at skrásetingargjald ikki skal roknast við í avgjaldsskylduga grundarlagið.

Samanumtikið má soleiðis sigast, at tá A keypir bilin um miðjan apríl 2005, hevur lógin um skrásetingargjald á motorakførum ikki serligar ásetingar um mvg av skrásetingar​gjaldinum, og sambært § 7, stk. 2 í mvg-lógini skal mvg ikki roknast av skrásetingar​gjaldi​num. Hóast ongin ivi er um intentiónirnar við broytingini av skrásetingargjaldslógini í 1999, ber tað ikki til at seta ásetingarnar í mvg-lógini úr gildi við viðmerkingum í skráset​ing​argjaldslógini.

Kravið má verða ein beinleiðis áseting í lógini. Tá henda ikki er til staðar, er heimild ikki til at krevja mvg av skrásetingargjaldinum, tá hesin bilur varð seldur.

Skatta- og avgjaldskærunevndin avgjørdi sostatt at geva kæraranum viðhald í, at heim​ild var ikki at krevja mvg av skrásetingargjaldi, tá hann keypti nýggjan bil um miðj​​an apríl 2005.
